
Къоман дахарехь мехала хазна ю ненан мотт, барта кхолларалла, исбаьхьаллин литература, культура. БIешерашкахь адамашна юкъахь кхиъна гIиллакх-оьздангалла, беркате ламасташ, халкъан кхетам а, ойла а ю цаьрца. «Къоман культуро чулоцу цуьнан мотт, дин, духар, болар, лелар, юкъара гергарлонаш, доттагIалла, зуда ялор, дIаерзор, доьзалан юкъаметтигаш, кхечу къаьмнашца юкъаметтигаш, велларг дIаверзор, кешнийн тIалам бар, Iалам лардар, гIиллакхаш, амалш и. дI. кх. Оцу а, кхечу а билгалонашца го къоман культура… Амма царна юккъехь коьрта, хьалхара меттиг дIалоцу литературо. Цо чулоцу лакхахь ягарйина къоман культурин ерриге а билгалонаш. Муьлххачу а къоман истори, культура, амалш, гIиллакхаш вайна довзуьйтург, я вуьшта аьлча, муьлхха а къам вайна довзуьйтург уггар хьалха цуьнан исбаьхьаллин литература ю»[footnoteRef:2]. [2:  Айдамиров А. Нохчийн литература селхана а, тахана а. – «Орга», 2002, № 6, 44 агIо. ] 

Нохчийн исбаьхьаллин литература кхоллаелла XIX - чу б1ешеран шолг1ачу эхенехь, амма цхьадолчу социально-исторически хьелаш бахьана долуш кхид1а кхиа аьтто боцуш йисира. Октябрьски революци хилале хьалха а йозанан нохчийн литература йолуш хилар тоьшалла до 1илманчаша а, цхьаболчу йозанан белхаша а. Нохчийн маттахь 1аьрбийн элпашца язбина белхаш бу уьш.
XIX-чу б1ешерийн нохчийн просветителийн Цискаров Иванан, Къеди Досовн, Хасанов Янг1улбин, т1аьхьо Лаудаев Умалтан, Арсанукаев Идрисан историко-этнографически, публицистически а, исбаьхьаллин произведенеша тоьшалла до оьрсийн маттахь нохчийн лит XX-г1а б1ешеран хьалхара эхе нохчийн литература кхоллаяларехь а, кхиа йолаяларехь а мехала мур бара. Нохчийн яздархоша, Бадуев Саь1идана т1ера дуьйна д1а яккхий исбаьхьаллин мехаллаш кхоьллира. Нохчийн литература къоман лаккхара исбаьхьалла хилла д1ах1оьттира, кхечу къаьмнийн кхиъна евллачу литературашна юккъехь хьакъйоллу меттиг д1а а лоцуш. Цуьнан бахьана дара нохчийн литературин идейно-исбаьхьаллин т1ег1а лакхадалар. Шен кхиарехь иза т1етевжара барта кхоллараллина а, оьрсийн а, кхечу къаьмнийн а литературашна. Нохчийн яздархойн кхоллараллина ницкълуш берг бара церан халкъе а, Даймахке а болу безам.
ДIадаханчу бIешеран ткъолгIа шераш дуьйлалучу муьрехь Iедало алссам терго йина къаьмнийн культура а, литература а кхиоран.
Кхоллалуш йолу нохчийн исбаьхьаллин литература гIеххьа кхиамаш баха йолаелла. 1920 шерийн юьххьехь араевлла Дудаев Iабдин, Нажаев Ахьмадан стихаш, Сальмурзаев Мохьмадан дийцарш иштта дIа кхечеран а поэтически произведенеш. Оццу хенахь язйина Шерипов Данилбека а, Эльдерханов Iисас а нохчийн литературехь дуьххьара йолу драматургически произведенеш. Гул а еш, зорбатоьхна халкъан барта произведенеш. Иштта, 1918 шарахь Шерипов Асланбека кеч а йина, арахецна “Нохчийн иллеш” цIе йолу сборник. ЧIагIбелла боьдуш граждански тIом болчу хенахь йиш хиллера Шерипов Асланбека халкъан барта кхоллараллин тидам бан.
Советан 1едал д1ах1уттучу хенахь нохчийн къоман литература, Къилбседа Кавказан кхидолчу къаьмнийн литература санна, шен кхиаран поэтически ламастийн, зеделлачун ши хьоста долуш яра – халкъан барта кхолларалла а, оьрсийн къоман литература а. Исбаьхьаллин произведенеш цу хенахь зорбатухура 1арбийн а, оьрсийн а алфавитан буха т1ехь.
Нохчийн йозанан литература дIайолаелла халкъан барта кхоллараллин буха тIехь. Исбаьхьаллин литература кхиарехь беркате хьоста хилла дIахIоьттина шен кIорггера чулацам болуш йолу вайнехан фольклор. Дуьххьарлерчу яздархоша кхоллараллица пайда эцна барта произведенийн суртхIотторан гIирсех, васт кхолларан башхаллех, исбаьхьчу маттах.
Цуьнца цхьаьна яздархойн исбаьхьаллин корматалла кхиарна Iаламат мехала хилла оьрсийн а, кхечу къаьмнийн а литературех цара пайдаэцар. Лаккхара идейно-эстетически чулацам болчу оцу литератураша гIо дина нохчийн яздархошна исбаьхьаллин кепехь къоман дахар талларехь шайн корматалла лакхаяккха. Нохчийн яздархойн тидам т1ебахна уггар хьалха дуьххьара Кавказ поэтически кепара йовзийтина болчу яздархошна: А.С. Пушкинна, М.Ю. Лермонтовна, Л. Н. Толстойна. Церан произведенешкахь ламанхошна гира шаьш дуьххьара бакъдолчу а, романтически а кепехь.



